
Musikskúli og tjóðpallur ovast
Teir okkurt um 300 havnaborgararnir, sum eru 
spurdir í kanningi, ið Spyr hevur gjørt fyri Boga 

Andreasen, hava nýggjan musikskúla og nýggjan 
tjóðpall ovast á listanum yvir raðfestingar, 

ið kommunan skal gera í framtíðini

kanning

Terji Nielsen

Tey spurdu fólkini fingu 
sjey ymiskar valmøguleikar, 
har tey skuldu velja, hvørj­
ar íløgur tey hildu, at Tórs­
havnar Kommuna skal 
raðfesta. Teir sjey møgu­
leikarnir vóru framhaldandi 
útbygging av Tórsvølli, nýtt 
baðiland, nýggj ítróttarhøll, 
innandura fótbóltshøll, 50 
metra svimjihyl, nýggjan 
musikskúla ella nýggja tjóð­
pall.

Ítróttarhentleikar 
raðfestir lægst
Tað vísir seg, at tað serliga 
eru tríggjar íløgur, sum fólk 
halda, at kommunan eigur 
at raðfesta ovast. Greitt 
størstu undirtøkuna hevur 
ein nýggjur musikskúli, tí 
ikki færri enn 53,9 prosent 
av teimum spurdu, halda at 
nýggi musikskúlin eigur at 
fáa høga raðfesting, meðan 
45,7 prosent halda tað sama 
um ein nýggjan tjóðpall.

Ein onnur íløga, sum fær 
stóra undirtøku millum tey 

spurdu, er eitt nýtt baðiland, 
sum 41,8 prosent av teimum 
spurdu halda, skal fáa høga 
raðfesting.

Hinvegin er tað kanska 
eitt sindur óvæntað, at íløgur 
í ítróttarhentleikar ikki fáa 
so øgiliga stóra undirtøku 
millum tey spurdu.

Til dømis halda bara 17,9 
prosent, at man skal gera 
íløgur í framhaldandi út­
bygging  av Tórsvølli, meðan 
bert 13,5 prosent halda, at 
man skal brúka pengar uppá 
eina nýggja ítróttarhøll.

Kanningin hjá Spyr um 
ymisk viðurskifti í Tórs­
havnar Kommunu vísir, 
at ein greiður meiriluti av 
teimum, sum hava børn 
á stovni í kommununi, 
heldur vilja hava eina 
heilsugóða matarskipan 
enn lægri ansingargjald.

Tey fólkini, ið kanning­
ini, sum hava børn á stovni, 
eru spurd, hvat av tveim­

um, ið tey helst kundu 
hugsað sær. Vilt tú heldur 
gjalda fyri eina heilsugóða 
matarskipan á stovninum 
enn fáa eitt lægri ansingar­
gjald.

Gott og væl tveir trið­
ingar av teimum spurdu, 
68,2 prosent, siga, at tey 
heldur vildu valt eina 
heilsugóða matarskipan, 
meðan bert 31,8 prosent 

heldur vilja hava lægri ans­
ingargjald.

Tað eru serliga kvinn­
urnar, ið velja matar­
skipanina fram um lægri 
gjald, tí um 73,5 prosent av 
kvinnunum velja matar­
skipanina í mun til lægri 
gjald, meðan 62,5 prosent 
av monnunum siga tað 
sama.

